
	ఉ.	
భావిఫలాభిలాషమున బాలుని కేమఱ కుగ్గు వెట్టు బె

య్యావులపాలతో జలకమార్చును దాఁ దొడనుంచి యేమిచూ

చేవని నవ్వుచున్ బయఁటచేఁ దడియొత్తి సిరామరక్షతో

గావుగఁ జుక్కబొట్టు నొసలన్ ఘటియించి కదించు నుయ్యెలన్.

	ఉ.	
 నావెలలేనిమానికమ నాతొలినోములమెట్టపంట నా

దేవుఁడ నామనోరథముఁ దీర్ప జనించిన చక్కనయ్య నా

జీవనజీవనంబ యదుశేఖర యించుక నిద్ర పోఁగదే

యో వెడమాయకాఁడ! యని నుయ్యెల నూఁచును రాధ మాధవున్.

	గీ.	
ఏమఱించి కృష్ణుఁ డిండ్లలోఁ జొరఁబడి, యున్న పాలు పెరుఁగు వెన్న నెయ్యి

కొల్లలాడుచుండ గోపిక లొకనాఁడు, దొమ్మి గూడి రాధతోడ ననిరి.

	క.	
ఉట్లపయి నున్న వెన్నల, చట్లెల్లను గొంచుఁబోయి సంగాతులతో

నాట్లాడఁదొడఁగె మాబ్రతు, కెట్లా కడవెళ్ళునమ్మ యిట్లాగయినన్.

	క.	
ముద్దిమ్మని బలిమిని మా, ముద్దియచే నున్నవెన్నముద్దలు గొనె నీ

ముద్దులబాలుఁడు నీ కిది, ముద్దయినన్ కొమ్మ మాకు ముద్దటవమ్మా.

	క.	
బంతులటంచును జెలిచను, బంతులు బిగిఁబట్టి లేదు బంతి యటంచున్

గంతులు వైచె చను మముఁ గని, కాంతా యిటు తగునె యెంతకలవారలకున్.

	క.	
మందకుఁ జని రాఁగను మా, మందగమన నాఁగి నీదుమగఁ డెవఁ డనుచున్

గందువమాటల నడిగె, న్నందమె మనజాతి కిట్టి యాగడము చెలీ.

	క.	
నీవైన బుద్ధి తెలుపుము, నీవలనను గాకయుండె వేమె యశోదా

దేవికి దెలిపెద మనఁగా, నావేళకుఁ బులిమిపుచ్చి యారాధ వడిన్.

	క.	
ముద్దిచ్చును గోపాలుఁడు, వద్దను నడయాడుచున్నవార్తలు విన్నన్

గద్దించును లేదన్నను, బద్దించును జూడకున్నఁ బరితాపించున్.

	ఉ.	
ఓయి మనోహరాంగ పని యున్నది పోయెదుగాని యిట్లు రా

వోయి మహానుభావ యని యూరక పిల్చును బిల్వ నేమి రా

ధా యని యాతఁడున్ బలుకఁ దా విని నవ్వును వేగ నిందు రా

కోయి భుజింపఁగా వలదటోయి యటంచు వచించు బాలితోన్.

	చ.	
పడుచులతోడ నాడ పసిబాలుఁడవా వలదన్న మాన వా

గడములు కొన్ని నేర్చితివి కల్లరి వైతివి కొల్లకాఁడ వై

					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 1 ఫిబ్రవరి 2022న 11:01కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

